
Na osnovu člana 18 tačka 1. u vezi sa članom 14. Zakona o udruženjima i fondacijama 
Federacije Bosne i Hercegovine („Službene novine FBiH“, broj: 45/02), člana 26. tačka 
1. Statuta Udruženja tužilaca/tužitelja Federacije Bosne i Hercegovine i na osnovu 
Odluke Skupštine Udruženja tužilaca/tužitelja Federacije Bosne i Hercegovine o 
izmjenama i dopunama Statuta od 02.04.2022. godine, Skupština Udruženja 
tužilaca/tužitelja Federacije Bosne i Hercegovine na sjednici koja je održana dana 
02.04.2022. godine na Vlašiću, d o n o s i 
 

STATUT 
UDRUŽENJA TUŽILACA/TUŽITELJA FEDERACIJE BOSNE I 

HERCEGOVINE 
 

(prečišćeni tekst) 
 
 
I OSNOVNE ODREDBE 
 
 

Član 1. 
 

 Udruženje tužilaca/tužitelja Federacije Bosne i Hercegovine (u daljem tekstu: 
„Udruženje“) je strukovna, profesionalna, nestranačka i neprofitna organizacija tužilaca 
u Federaciji Bosne i Hercegovine, zasnovana na dobrovoljnoj osnovi radi unapređenja 
i ostvarivanja zajedničkih interesa i afirmacije tužilačke profesije u skladu sa Ustavom 
i zakonom. 
 

Član 2. 
 
 Naziv Udruženja je: 
 UDRUŽENJE TUŽILACA/TUŽITELJA FEDERACIJE BOSNE I        
HERCEGOVINE 
 
 Skraćeni naziv Udruženja je: 
 
 UT FBiH 
 

Naziv Udruženja se koristi na sva tri službena jezika i oba službena pisma 
Federacije Bosne  i Hercegovine. 

 
Naziv Udruženja na engleskom jeziku je: 

 ASSOCIATION OF PROSECUTORS OF THE FEDERATION OF BOSNIA 
AND  HERZEGOVINA 

 
Skraćeni naziv Udruženja na engleskom jeziku je: 



 AP FB&H 
 

Član 3. 
 
 Sjedište Udruženja je u Sarajevu, ulica Valtera Perića, broj: 15/II. 

 
Član 4. 

 
Udruženje se upisuje u Registar udruženja koji vodi Federalno ministarstvo 

pravde i ima svojstvo pravnog lica.  
 

Član 5. 
 
Udruženje djeluje na području Federacije Bosne i Hercegovine.  

 
Član 6. 

 
            Udruženje ima svoj pečat i grafički znak. 
 
 Pečat je okruglog oblika, prečnika 30 mm, a sadrži naziv Udruženja ispisan 
latiničnim pismom u koncentričnim krugovima, a unutrašnjost je ispunjena plavom 
bojom, dok je u sredini kruga oblik vage sa dva tasa bijele boje, u istoj ravni. 
 

Grafički znak je u obliku pravougaonika, razdvojen u dvije cjeline. Jedna cjelina 
sastoji se od dva kvadrata, plave i sive boje, povezana oblikom vage sa dva tasa u istoj 
ravni. Druga cjelina sadrži skraćeni naziv Udružanja tužilaca FBIH ispisan velikim 
slovima, dok je ispod skraćenog naziva, ispisan sitnim slovima, puni naziv Udruženja.  
 
  
II PROGRAMSKI CILJEVI I DJELATNOST UDRUŽENJA 
 
 

Član 7. 
 
Ciljevi Udruženja su:  
- staranje o unapređenju propisa o organizaciji i radu  tužilaštava u Federaciji 

BiH; 
- zalaganje za samostalnost u obavljanju tužilačke funkcije (uspostavljanje 

samostalnog i nezavisnog tužilaštva); 
- staranje o ugledu i materijalnom statusu tužilaštva (podizanje ugleda i 

materijalnog statusa tužilačke funkcije); 
- afirmacija prava kao struke i nauke; 
- rad na usklađivanju pravnog poretka BiH sa pravom Evropske unije; 



- zalaganje za dosljednu primjenu Ustava i zakona FBiH i jačanje vladavine 
prava; 

- afirmacija ljudskih prava, u skladu sa sa međunarodnim standardima; 
- zalaganje za efikasno funkcionisanje pravosuđa i pravnog sistema uopšte; 
- davanje prijedloga nadležnim organima u pitanjima bitnim za 

funkcionisanje pravosuđa; 
- izgrađivanje ličnosti tužioca kao samostalnog i neovisnog izvršioca 

tužilačke funkcije; 
- jačanje uloge i ugleda tužilačke funkcije na način kojim će doprinijeti 

kvalitetnijem, odgovornijem i efikasnijem obavljanju pravosudne funkcije 
bitne za zaštitu ljudskih sloboda i prava građana; 

- zalaganje za dostizanje društvenog položaja tužilaca koji odgovara važnosti 
i značaju njihove društvene funkcije, te obezbjeđenje stvarnog sudjelovanja 
tužilaca u raspravama po pitanjima koja se odnose na položaj i rad 
tužilaštava i tužilaca u FBiH; 

- zauzimanje stavova i mišljenja u odnosu na neobjektivno i neprovjereno 
izvještavanje putem medija (novine i druga javna glasila), koje narušava 
ugled i  kredibilitet tužilačke funkcije;  

- udruživanje u stručne, naučne i druge asocijacije; 
- ostvarivanje Programa Udruženja. 
    

Član 8. 
 

U ostvarivanju ciljeva iz člana 7. Statuta, Udruženje će naročito: 
- štiti pravo na samostalno i nepristrasno obavljanje tužilačke funkcije 

(samostalnost i nezavisnost tužilaštva); 
- štiti ugled i dostojanstvo tužilačke profesije, kao i ličnost tužilaca u 

obavljanju tužilačke funkcije; 
- učestvovati u donošenju i u promjeni zakona iz oblasti pravosuđa; 
- organizovati stručne rasprave povodom ustavnih promjena i donošenja 

značajnih zakona iz oblasti pravosuđa;  
- pokretati inicijative za donošenje zakona, izmjene i dopune zakona, drugih 

propisa i opštih akata na koje ukazuje tužilačka praksa; 
- izdavati stručne publikacije i sarađivati u izdavanju publikacija drugih 

izdavača u kojima se obrađuju pitanja iz oblasti prava i pravosuđa, 
organizovati stručna savjetovanja, seminare, predavanja i druge oblike 
stručnog i profesionalnog usavršavanja i učestvovati  na savjetovanjima i 
seminarima drugih udruženja i institucija; 

- dodjeljivati priznanja i nagrade za uspješan profesionalan rad; 
- sarađivati sa drugim udruženjima, društvima i nevladinim organizacijama, 

te obavljati druge poslove radi ostvarivanja ciljeva Udruženja. 
 
 
 



III JAVNOST RADA UDRUŽENJA 
 
 

Član 9. 
 

 Rad Udruženja je javan. 
 
 Javnost rada se ostvaruje neposredno ili putem internih publikacija, putem 
sredstava javnog informiranja i na drugi prigodan način. 
 
 Članovima i svim zainteresovanim licima dostupni su svi podaci o radu 
Udruženja. 
 
 Članovi se o radu Udruženja obavještavaju dostavom pisanih materijala, putem 
sjednica organa Udruženja i elektronskom poštom. 
 
 Predstavnici sredstava javnog informisanja mogu prisustvovati sjednicama 
Skupštine Udruženja i izvještavati javnost o radu Udruženja. 
 
 Udruženje po potrebi može izdavati svoje glasilo ili druga sredstva javnog 
informisanja (periodične publikacije, bilteni, web-stranica i sl.). 
 
 
IV ČLANSTVO U UDRUŽENJU, PRAVA I DUŽNOSTI ČLANOVA 
UDRUŽENJA 

 
 

Član 10. 
 

 U Udruženju postoje tri kategorije članstva:  
 

1. Redovni članovi, sa pravom glasa; 
2. Pridruženi članovi, bez prava glasa;  
3. Počasni članovi, bez prava glasa. 

 
Član 11. 

 
 Redovni članovi Udruženja sa pravom glasa mogu biti glavni tužioci, zamjenici 
glavnog tužioca i nosioci tužilačke funkcije u Federaciji BiH, koji prihvataju 
programske ciljeve i Statut Udruženja. 
 
 Redovni članovi plaćaju mjesečnu članarinu. Odluku o iznosu članarine donosi 
Upravni odbor Udruženja na početku svake kalendarske godine. 

 



Član 12. 
 
 Pridruženi članovi bez prava glasa mogu biti svi diplomirani pravnici zaposleni 
u tužilaštvima u Bosni i Hercegovini, kao i penzionisani tužioci bez drugog zanimanja, 
te tužioci iz drugih tužilaštava u Bosni i Hercegovini koji prihvataju ciljeve i Statut 
Udruženja. 
  
 Pridruženi članovi plaćaju trećinu iznosa redovne mjesečne članarine. 

 
Član 13. 

 
 Počasnim članom Udruženja mogu postati domaća i strana fizička i pravna lica, 
koja su svojim djelovanjem posebno doprinijela unapređenju i razvoju Udruženja ili 
tužilaštava u FBiH. 
  
 Odluku o imenovanju počasnog člana donosi Upravni odbor na prijedlog člana 
ili odjeljenja u Udruženju. 
 
 Počasni članovi ne plaćaju mjesečnu članarinu. 
 

Član 14. 
 

 Članstvo u Udruženju se stiče momentom potpisivanja izjave o pristupanju, 
izuzev počasnih članova, koji postaju članovi Udruženja donošenjem odluke Upravnog 
odbora Udruženja. 
 
 U Udruženju se vodi registar članova. O obliku, sadržaju i načinu vođenja 
registra odlučuje Upravni odbor Udruženja. 
 
 Članovi Udruženja su ravnopravni u ostvarivanju svojih prava i dužnosti 
 
 Prava članova Udruženja su: 

- da sudjeluju u radu Udruženja i organa Udruženja; 
- da biraju i budu birani u organe Udruženja (redovni članovi); 
- da budu redovno i blagovremeno informisani o radu i aktivnostima Udruženja i 

njegovih organa; 
- da daju prijedloge, mišljenja i primjedbe na rad Udruženja i njegovih organa; 
- da sudjeluju na predavanjima, seminarima, savjetovanjima i drugim stručnim 

skupovima i  
- da uživaju zaštitu Udruženja u slučajevima predviđenim ovim Statutom. 

 
 
 
 



Član 15. 
 
 Dužnosti članova Udruženja su: 

- da sudjeluju u radu Udruženja i organa Udruženja; 
- da provode odluke i zaključke organa Udruženja; 
- da sarađuju sa drugim članovima Udruženja, radi ostvarivanja programskih 

ciljeva i zadataka Udruženja; 
- da štite i promovišu ugled Udruženja; 
- da se zalažu za očuvanje digniteta tužilaca;  
- da se pridržavaju Kodeksa tužilačke etike i Kodeksa Udruženja i 
- da redovno plaćaju članarinu. 

 
Član 16. 

 
 Članstvo u Udruženju prestaje: 

- dobrovoljnim istupanjem iz Udruženja; 
- isključenjem iz Udruženja, zbog narušavanja ugleda Udruženja ili 

nepridržavanja odredaba Statuta i drugih akata Udruženja; 
- neplaćanjem članarine duže od šest mjeseci u kontinuitetu;  
- prestankom funkcije za koju je vezano članstvo;  
- smrću;  
- prestankom rada Udruženja. 

 
Član 17. 

 
 Svaki član Udruženja može istupiti iz Udruženja na osnovu pismene izjave o 
istupanju koju podnosi Upravnom odboru Udruženja.  
 
 Kao dan prestanka članstva smatraće se datum prijema izjave o istupanju. 
 

Član 18. 
 

Član Udruženja koji grubo krši Statut Udruženja, ne izvršava svoje obaveze 
prema Udruženju ili svojim postupcima nanosi štetu ili narušava ugled Udruženja, može 
biti isključen iz Udruženja, a nakon provedenog postupka pred Etičkim vijećem. 
 
 Inicijativu za isključenje uz obrazloženi prijedlog može pokrenuti svaki član 
Udruženja, a inicijativa se dalje prosljeđuje Etičkom vijeću. 
 
 Prije donošenja odluke o isključenju, član Udruženja mora biti pismeno 
obaviješten o prijedlogu za isključenje i razlozima zbog kojih se predlaže isključenje, 
te mu mora biti data mogućnost da se o takvom prijedlogu izjasni. 
 



 Odluku o isključenju iz članstva donosi Upravni odbor Udruženja, a nakon što 
Etičko vijeće utvrdi da član Udruženja nije izvršavao svoje obaveze prema Udruženju 
ili je svojim postupcima nanio štetu ili narušio ugled Udruženja, te predloži izricanje 
mjere prestanka članstva. 
 
 Odluka o isključenju donosi se u pismenoj formi i dostavlja se isključenom 
članu najkasnije u roku od 30 dana od dana donošenja odluke. 
 
 Protiv odluke Upravnog odbora o isključenju dozvoljena je žalba Skupštini 
Udruženja u roku od 15 dana od dana prijema odluke. 
 
 Odluka Skupštine po žalbi je konačna. 

 
 

V OBLICI ORGANIZOVANJA UDRUŽENJA  
 
 

Član 19. 
 
 Oblici organizovanja Udruženja su odjeljenja i sekcije. 
 
 Osim odjeljenja i sekcija mogu se obrazovati i druga radna tijela.  
 
 Odluku o obrazovanju odjeljenja i sekcija donosi Upravni odbor Udruženja. 

 
Član 20.  

 
 Odjeljenja se osnivaju za područja tužilaštava u Federaciji BiH. 
  
 Odluku o osnivanju odjeljenja može donijeti pet članova Udruženja sa područja 
odgovarajućih tužilaštava u Federaciji BiH. 
 
 Odjeljenje se smatra osnovanim kada Upravni odbor potvrdi odluku o osnivanju 
odjeljenja. 
 

Član 21. 
 
 Odjeljenje raspravlja pitanja od interesa za Udruženje u cjelini, kao i ona 
pitanja koja su od posebnog interesa za konkretno odjeljenje. 
 
 Odjeljenje može organizovati razne oblike stručnog usavršavanja i baviti se 
izdavanjem stručnih publikacija. 
 
 



Član 22. 
 
 Radom odjeljenja rukovodi predsjednik odjeljenja kojeg iz svojih redova biraju 
članovi tog odjeljenja.  
 
 Odjeljenje može donijeti poslovnik o radu. 

 
Član 23. 

 
 U okviru Udruženja mogu se osnivati privremene ili stalne sekcije koje će 
obrađivati pojedine teme od interesa za Udruženje.  
 
 Sekcije se osnivaju pri Upravnom odboru. 
 
 Odluku o osnivanju sekcija donosi Upravni odbor većinom glasova članova 
Upravnog odbora. 
 
 Predsjedavajući sekcije utvrđuje način rada sekcije. 
 
 Predsjedavajući sekcije prisustvuje sjednicama Upravnog odbora i izvještava 
Upravni odbor o radu i aktivnostima sekcije. 
 
 Udruženje će osigurati da konačni izvještaji i zaključci pojedinih sekcija budu 
dostupni najširoj javnosti. 
 
 
VI ORGANI UDRUŽENJA 

 
 

Član 24. 
  
 Organi Udruženja su Skupština Udruženja, Upravni odbor, Nadzorni odbor i 
Etičko vijeće. 
 
 

1. Skupština 
 

Član 25. 
 

 Skupština Udruženja je najviši organ Udruženja.  
 
 Skupštinu Udruženja čine redovni članovi koji su predstavnici odjeljenja, a 
svako odjeljenje ima pravo na jednog predstavnika na svakih pet članova Udruženja, 
koje za svako zasjedanje Skupštine biraju članovi tog odjeljenja. 



Član 26. 
 
Skupština Udruženja je nadležna za:  

- donošenje Statuta, izmjena i dopuna Statuta; 
- donošenje poslovnika o svom radu i drugih akata, u skladu sa Statutom; 
- imenovanje i razrješenje predsjednika Skupštine i članova Upravnog odbora; 
- usvajanje izvještaja o radu i izvještaja o materijalnom i finansijskom poslovanju 

Udruženja; 
- rješavanje žalbi i prigovora na odluke Upravnog odbora; 
- razmatranje pitanja od interesa za tužilačku organizaciju, zauzimanje stavova i 

obavještavanje odgovarajućih organa i organizacija o istima; 
- donošenje odluka o dodjeli priznanja i nagrada Udruženja; 
- odlučivanje o udruživanju u saveze, pripajanju, razdvajanju, transformaciji, 

prestanku rada i drugim statusnim promjenama Udruženja i 
- odlučivanje o drugim pitanjima koja nisu u nadležnosti drugog organa 

Udruženja. 
 

Član 27. 
 

 Skupština održava sjednice redovno i vanredno.  
 
 Redovna Skupština se održava najmanje jedanput godišnje, a saziva je 
predsjednik Skupštine.  
 
 Vanredna Skupština održava se prema potrebi, a saziva je predsjednik Skupštine 
na inicijativu Upravnog odbora ili na zahtjev najmanje jedne trećine članova Udruženja. 
  

Član 28. 
 
 Skupština može zasjedati ako je prisutna natpolovična većina članova 
Skupštine, a odluke se donose većinom glasova članova Skupštine koji su prisutni i koji 
glasaju, osim donošenja Statuta, izmjena i dopuna Statuta, raspuštanja Udruženja, 
prilikom odlučivanja o žalbi člana protiv odluke Upravnog odbora o isključenju i 
drugim pitanjima utvrđenim Statutom, o kojim Skupština donosi odluke dvotrećinskom 
većinom glasova prisutnih članova Skupštine. 
 
 Skupština odluke donosi javnim glasanjem, osim ako se na samoj sjednici 
odluči da će se o pojedinim pitanjima glasati tajno. Skupština može donositi odluke i 
glasanjem članova Udruženja elektronskim putem. 
 
 Radom Skupštine rukovodi predsjednik Skupštine. 
 
 O radu Skupštine sastavlja se zapisnik koji potpisuje predsjednik Skupštine i 
zapisničar. 



Član 29. 
 
 Predsjednik Skupštine obavlja slijedeće aktivnosti: 

- stara se o sazivanju sjednica i organizovanju rada Skupštine; 
- u saradnji sa Upravnim odborom, predlaže dnevni red i priprema materijal za 

sjednice; 
- predsjedava sjednicama Skupštine; 
- potpisuje akte donesene na Skupštini; 
- stara se o izvršavanju odluka, zaključaka i drugih akata Skupštine; 
- vrši i druge poslove koje odredi Skupština. 

 
 Predsjednika Skupštine bira Skupština, na mandat od četiri godine, uz 
mogućnost ponovnog izbora. 
 
 U slučaju odsutnosti ili spriječenosti, predsjednika Skupštine u svim poslovima 
mijenja član Skupštine kojeg pismeno ovlasti predsjednik Skupštine. 
 
 U slučaju prijevremenog prestanka mandata predsjednika Skupštine, Skupština 
bira novog predsjednika do isteka započetog mandata. 
 
 

2. Upravni odbor  
 

Član 30. 
 

 Upravni odbor je izvršni organ Udruženja, koji se stara o sprovođenju ciljeva 
Udruženja utvrđenih ovim Statutom i odlukama Skupštine i rukovodi radom Udruženja 
između dvije Skupštine. 
 
 Upravni odbor čini ukupno trinaest članova, koji između sebe biraju 
predsjednika, potpredsjednika i sekretara. 
 

Član 31. 
 
 Upravni odbor bira skupština Udruženja, na mandat od četiri godine uz  
mogućnost ponovnog izbora. 
 
 Ako prijevremeno prestane mandat člana Upravnog odbora, Skupština može 
izabrati novog člana Upravnog odbora do isteka započetog mandata. 
 
 Upravni odbor može zasjedati ako sjednici prisustvuje većina njegovih članova, 
a odluke se donose većinom glasova prisutnih članova, osim u slučaju odlučivanja o 
isključenju člana kada se odluka donosi većinom glasova svih članova Upravnog 
odbora. Glasanje se može obaviti i elektronskim putem. 



 
 Način rada Upravnog odbora se detaljnije utvrđuje Poslovnikom o radu. 
 

Član 32. 
 
 Upravni odbor obavlja sljedeće poslove: 

- rukovodi radom Udruženja i stara se o ostvarivanju ciljeva Udruženja; 
- provodi politiku, odluke i zaključke Skupštine; 
- u saradnji sa predsjednikom Skupštine, priprema sjednice Skupštine; 
- predlaže sazivanje vanrednih sjednica Skupštine; 
- priprema nacrt i predlaže Skupštini izmjene i dopune Statuta i drugih akata koje 

donosi Skupština; 
- utvrđuje prijedloge i prati realizaciju programa i planova rada Udruženja i o 

tome izvještava Skupštinu;  
- po prijedlogu Etičkog vijeća, odlučuje o izricanju odgovarajućih mjera 

članovima Udruženja, zbog utvrđinjenin povreda, a ukoliko se prijedlog Etičkog 
vijeća odnosi na člana Upravnog odbora, navedeni član Upravnog odbora ne 
može učestvovati u donošenju odluke; 

- potvrđuje odluku o osnivanju odjeljenja; 
- donosi odluku o osnivanju i utvrđuje djelokrug rada sekcija; 
- ostvaruje saradnju sa državnim organima po pitanjima od značaja za rad 

tužilaštava; 
- donosi odluke o organizovanju stručnih savjetovanja, seminara, tribina, 

predavanja, okruglih stolova i drugih stručnih aktivnosti Udruženja; 
- predlaže dodjeljivanje priznanja i nagrada;  
- odlučuje o korištenju članarine i raspolaganju imovinom Udruženja; 
- donosi poslovnik o svom radu;  
- podnosi Skupštini godišnji izvještaj o radu i izvještaj o materijalnom i 

finansijskom poslovanju Udruženja; 
- utvrđuje iznos članarine;  
- bira predsjednika, potpredsjednika i sekretara Upravnog odbora između svojih 

članova; 
- obavlja i druge poslove koje mu povjeri Skupština, u skladu sa zakonima FBiH 

i BiH i Statutom Udruženja. 
 
 

3. Etičko vijeće 
 

Član 33. 
 
Udruženje ima Etičko vijeće koje se sastoji od tri člana. 
   
Članove Etičkog vijeća bira Skupština, iz reda članova Udruženja, na period od 

četiri godine. 



 
Etičko vijeće utvrđuje da li su učinjene povrede Kodeksa Udruženja, Kodeksa 

tužilačke etike, sukladno pravilima o postupku pred Etičkim vijećem koja donosi 
Skupština Udruženja, te u slučaju utvrđenih povreda, podnosi prijedlog Upravnom 
odboru za izricanje odgovarajućih mjera. 

 
4. Nadzorni odbor 

 
                                                    Član 34. 
 
Udruženje ima Nadzorni odbor, koji se sastoji od tri člana. 
 
Članove Nadzornog odbora bira Skupština, iz reda članova Udruženja, na 

period od četiri godine, a članovi Nadzornog odbora iz svojih redova biraju 
predsjednika Nadzornog odbora. 

 
Nadzorni odbor nadzire rad organa Udruženja, te najmanje jednom godišnje 

kontrolira materijalno i finansijsko poslovanje Udruženja. 
 
O svom radu i uočenim nedostacima u radu organa Udruženja, Nadzorni odbor 

podnosi izvješće Skupštini Udruženja. 
 

 Nadzorni odbor radi na sjednicama i donosi odluke većinom glasova. 
 
 Članovi Nadzornog odbora ne mogu biti članovi Upravnog odbora niti članovi 
Etičkog vijeća. 
 
 

5. Zastupanje i predstavljanje Udruženja 
 

Član 35. 
 
 Predsjednik i potpredsjednik Upravnog odbora predstavljaju i zastupaju 
Udruženje u skladu sa programskim ciljevima.  
  
 Predsjednik Upravnog odbora je istovremeno i predsjednik Udruženja. 
  
 U slučaju odsutnosti ili spriječenosti, predsjednika zamjenjuje potpredsjednik 
Upravnog odbora. Predsjednik može, uz pismeno datu punomoć, ovlastiti i druga lica 
da zastupaju i predstavljaju Udruženje. 
 
 
 

 



Član 36. 
 
 Predsjednik Upravnog odbora obavlja slijedeće dužnosti: 

- saziva, samoinicijativno ili na zahtjev jedne trećine članova Upravnog odbora, 
sjednice Upravnog odbora i rukovodi njegovim radom; 

- stara se o provođenju programa rada, odluka i drugih akata Upravnog odbora i 
Skupštine; 

- izdaje naloge za izvršenje plana prihoda i rashoda Udruženja; 
- potpisuje akte koje donosi Upravni odbor; 
- vrši i druge poslove za koje je ovlašten Statutom ili koje mu povjeri Upravni 

odbor i Skupština. 
 

Član 37. 
 
 Udruženje ima sekretara koji izvršava odluke predsjednika Upravnog odbora i 
Upravnog odbora, te obavlja tekuće poslove Udruženja. 
 
 Sekretar priprema sjednice Upravnog odbora, priprema izvještaj o radu, pomaže 
predsjedniku Upravnog odbora u radu i obavlja druge poslove koje mu povjeri Upravni 
odbor i Skupština. 
 
 Sekretara u slučaju odsutnosti ili spriječenosti zamjenjuje član Upravnog odbora 
kojeg odredi Upravni odbor. 
 
 Za svoj rad sekretar odgovara Upravnom odboru i Skupštini. 
 

Na osnovu odluke Upravnog odbora, predsjednik Upravnog odbora može za 
potrebe Udruženja, zaključiti ugovor za obavljanje određenih, administrativno-stručnih 
i tehničkih poslova sa licem odgovarajuće struke, koje ne mora biti član Udruženja.  

 
 

 VII  SREDSTVA ZA RAD UDRUŽENJA  
 
          

Član 38. 
 
 Sredstva za rad Udruženje stiče od: 

- prihoda od članarine; 
- dobrovoljnih priloga, poklona, donacija i pomoći domaćih i stranih fizičkih i 

pravnih lica, ukoliko ne utiču na nezavisnost i nepristrasnost rada Udruženja i 
njegovih članova; 

- subvencija od države i sredstava dodijeljenih iz budžeta; 
- prihoda od kamata, dividendi, dobiti od kapitala, zakupnina, honorara i sličnih 

izvora pasivnih prihoda; 



- izvora prihoda stečenih kroz ostvarivanje ciljeva i aktivnosti Udruženja, u 
skladu sa zakonom i Statutom i  

- drugih izvora, u skladu sa zakonom. 
 
 Finansiranje Udruženja ne smije povrijediti samostalnost, nezavisnost i ugled 
tužilaca. 
 

Član 39. 
 
 Udruženje ima svoj žiro račun. 
 

Član 40. 
 
 Ostvarivanje, korištenje i raspolaganje sredstvima Udruženja utvrđuje se 
finansijskim planom, kojeg, na prijedlog predsjednika Udruženja, donosi Skupština. 
  
 Finansijsko-materijalna sredstva Udruženja vode se u skladu sa važećim 
propisima i standardnim računovodstvenim procedurama propisanim zakonom. 
 
 Upravni odbor vodi računa o prihodima i rashodima Udruženja i odlučuje o 
upotrebi i raspolaganju sredstvima Udruženja. 
 
 Nalog za isplatu daje predsjednik Upravnog odbora ili drugo lice po pismenom 
ovlaštenju predsjednika. 
             
 U skladu sa zakonom i mogućnostima udruženja, Upravni odbor može, uz 
naknadu, angažovati odgovarajuće stručno lice – blagajnika, koje ne mora biti član 
Udruženja, radi obavljanja određenih poslova iz oblasti finansijskog poslovanja. 
                                                         

Član 41. 
 
 Nadzor nad upotrebom sredstava i imovine Udruženja vrši Skupština. 
 
 Skupština je nadležna za kontrolu svih dokumenata koji se odnose na 
finansijsko poslovanje Udruženja, a naročito polugodišnjeg i godišnjeg finansijskog 
izvještaja. 
 
 Kontrolu finansijskog poslovanja Udruženja Skupština vrši na redovnoj 
godišnjoj, a po potrebi i na vanrednoj sjednici Skupštine. 
 
 Izvještaj o finansijskom poslovanju Skupštini podnosi Upravni odbor 
Udruženja. 
 
 



VIII SPAJANJE, RAZDVAJANJE, TRANSFORMACIJA I PRESTANAK 
RADA   UDRUŽENJA  

 
 

Član 42. 
 
 Udruženje se može spojiti, razdvojiti ili transformisati samo u drugo udruženje 
registrovano u skladu sa Zakonom. 
 
 Odluku o spajanju, razdvajanju i transformisanju Udruženja iz ovog člana, na 
prijedlog Upravnog odbora, donosi Skupština dvotrećinskom većinom glasova. 
 

Član 43. 
 

 Udruženje može prestati sa radom dobrovoljno ili po sili zakona. 
 

Član 44. 
 

 Udruženje prestaje postojati: 
- odlukom Skupštine Udruženja, ako je za odluku glasalo najmanje dvije trećine 

članova Skupštine; 
- ako se broj članova smanji ispod zakonskog minimuma; 
- rješenjem nadležnog ministarstva u slučajevima predviđenim Zakonom. 

 
Član 45. 

 
 U slučaju prestanka rada, Skupština Udruženja donosi plan likvidacije sredstava 
Udruženja.  
 
 Skupština imenuje likvidatora Udruženja, koji se stara o izvršavanju plana 
likvidacije i zastupa Udruženje u postupku likvidacije i brisanja Udruženja iz registra 
kod nadležnog organa. 
 
 Kada Udruženje prestane sa radom, imovina Udruženja će se, nakon izmirenja 
obaveza, dodijeliti udruženju sa istim ili sličnim programskim ciljevima, a na osnovu 
odluke Skupštine Udruženja, odnosno Upravnog odbora ukoliko Skupština nije u 
mogućnosti da se sastane. 
 
 
 
 
 
 
 



IX PRELAZNE I  ZAVRŠNE ODREDBE 
 
 

Član 46. 
 

 Inicijativu za izmjene i dopune Statuta može podnijeti najmanje jedna trećina 
članova Udruženja, Upravni odbor ili predsjednik Udruženja. 
 
 Inicijativa se podnosi pismenim putem Upravnom odboru, koji zatim sačinjava 
prijedlog izmjena i dopuna Statuta. 
 
 Za donošenje Statuta, te sve kasnije izmjene i dopune, potrebna je dvotrećinska 
većina glasova prisutnih članova Skupštine. 

 
Član 47. 

 
 Udruženje može donositi i druge opšte i posebne akte. 
 
 Opšti akti Udruženja donose se na način i u postupku propisanom za njihovo 
donošenje u skladu sa zakonom i Statutom. 

  
Član 48. 

 
 Izbor novog sastava Upravnog odbora u skladu sa ovim Statutom izvršiće se po 
isteku mandata sadašnjih članova Upravnog odbora. 
 
 Na mandat, nadležnosti i rad postojećih članova Upravnog odbora u cjelosti se 
primjenjuju odredbe ovog Statuta. 
 

Član 49. 
 
 Ovaj Statut stupa na snagu danom donošenja, s kojim danom prestaje da važi 
raniji Statut Udruženja.  

